
   Сире шур кĕпепе çӳренĕрен

Шур акăшсем

Тесе каланă пулĕ чăвашсем.

Пит-куçăр шурăм пуçĕ пек кĕрен.

Шурăм пуçпех ĕçе, тен, кĕнĕрен?



Сире юрра-сăвва юратнăран

Сар кайăксем

Тесе ят панă пулĕ каччăсем.

Сассăрсене илтсессĕн катаран,

Саламлăн пуç таять кăтра вăрман.



Эсир тухсассăн Атăл хĕррине

Яш хăвасем

Тесе мухтаççĕ шурă сухалсем.

Кимме ларса хумсен шух юррине

Эсир илетĕр хăвăр чĕрене.



Эсир тĕлĕнтеретĕр тĕрĕпе.

Чĕр чечексем

Тесе калаççĕ юратса çынсем.

Саппун арки илемлĕ тĕсĕпе,

Чăваш пирĕштисем — ыр ĕçĕпе.



Эсир каç-каç тухсассăн уй-хире

Çут çăлтăрсем

Тесе сăнаççĕ савнă тусăрсем.

Хĕвел патне вĕçен ĕмĕтĕре

Пур халăха кăтартрăр тĕнчере.



Сире курсассăн Атăл хĕрринче

Йăмăкăмсем

Тесе çӳретĕп чуп тăвас тесе.

Телей вăл — хăвăр халĕ çĕр çинче.

Ан ютшăнăр нихçан пĕр-пĕринчен.

  